
“Муншаот, нишон ва ёрлиғот”

“Муншаот, нишон ва ёрлиғот”, китобе ба форсӣ, маҷмуае аз
номаҳои дарборӣ аст. Ном ва номи нигорандаи он мушаххас нест,
аммо аз он ҷо ки бештари ин номаҳо аз дарбори Амир Ҳайдари
Манғитӣ (1800-1826) навишта шуда ва муншии дарбори ӯ Мирзо
Содиқи Ҷондории Бухороӣ буда, ба эҳтимоли наздик ба яқин,
нигоранда ҳам ӯ аст. Нусхаи дастнависи ин китоб ба хати муаллиф
ба шумораи 1314/1 (АП-179П) дар Пажӯҳишгоҳи шарқшиносии
Фарҳангистони улуми Ӯзбекистон нигаҳдорӣ мешавад. Номаҳои ин
маҷмуа ба фармонравоёне ҳамчун Маҳмудшоҳи Афғонӣ (1801-1804),
Шуҷоъ-ул-мулуки Афғонӣ (ки аз 1804 то 1839 нопайваста ҳукумат
кард), Муҳаммад Раҳим, Хони Хева (1806-1825), Умархони Манғитӣ
(1826) ва Ғорун Ғозӣ, Хони Қазоқ навишта шудааст. Аз он миён
табрикномае аст, ки Амир Ҳйдар барои Александри I, императори
Русия (1801-1825) ба ифтихори пирузии артиши Русия бар Фаронса
фиристода, дар зимн барои сафари яке аз дипломатҳои Бухоро ба
шаҳрҳои муқаддас аз роҳ Русия иҷозат хостааст.

Ду нусха аз ин китоб ба шумораҳои 1/2689 (1-71аб, 93а-239) ва
1/2509 (1б-14б) дар Пажӯҳишгоҳи шарқшиносии Академияи илмҳои
Тоҷикистон нигаҳдорӣ мешавад, ки дар ҳошияи нусхаи нахуст
бахше аз қасидаи “Бӯи ҷӯи Мӯлиён”-и Рӯдакӣ ба чашм мехурад. Ду
нусхаи дигар аз ин китоб ба шумораҳои 1/2689 ва 1/2509 дар
Институти осори хаттии Тоҷикистон мавҷуд аст.

Манбаъҳо: Феҳристи дастнависҳои шарқии Фарҳангистони
улуми Тоҷикистон, 1/261-262; Феҳристи нусхаҳои хаттии форсии
Институти осори хаттии Тоҷикистон, 1/77.

